
A Scarta San Pablo

DßA EBß AJ GALACIA

Gálatas sbßi jun carta tic, aton jun scarta viåaj apóstol Pablo stzßibßejnacbßat dßa ebß
creyente dßa yol yic Galacia. Syalbßat viå dßa ebß to sbßoxi spensar ebß somchajnaquel
spensar yuj juntzaåxo chßoc cßaybßubßal. Ay ebß tzßalani to a ebß maå israeloc tzßoch
creyenteal yovalil scßanabßajej ley Moisés ebß, yic vachß scan ebß dßa sat Dios. Palta a viå
apóstol Pablo tzßalani to maå ichocta yaji.

Ix stecßbßej val sbßa viå yedß yopisio, ix yalan viå to schecabß Cristo yaj viå. Ay
juntzaå ebß scomon alejoch sbßa cßaybßumal, palta ix yal viå to a dßa Dios schanac
yopisio viå chiß, maåoc dßa ebß comon anima. Ix acßji yopisio viå chiß yic vachß syal
slolonel Dios viå dßa ebß maå israeloc. Icha chiß ix yutej viå schßoxaneli to scha
scolnabßil ebß anima tato syacßoch Cristo ebß dßa scßool, maå yujoc scßanabßajan ley
Moisés ebß.

Axo dßa juntzaåxo slajvubß capítulo, syalcot tas tzßajelcßoch sbßeybßal ebß syacßoch
Cristo dßa scßool, vachßchom acßbßil circuncidar ebß, mato maay, aåej jun tas nivan
yelcßochi to syacßoch Cristo ebß dßa scßool.,1

Yichbßanil scarta viåaj Pablo

1 1 A in Pablo in tic, schecabß in
Jesucristo. Maåoc junoc anima

ay in schecabß. Aåejtonaß, maåoc
junoc anima acßjinac vopisio tic. A
val Jesucristo chiß acßjinac dßayin yedß
co Mam Dios, aton jun acßjinacxi pitz-
voc Jesucristo dßa scal ebß chamnac.
2 A in tic yedß masanil ebß cucßtac
ayecß vedßoc, sco tzßibßejbßat jun co
carta tic dßayex ex creyente dßa jun-
jun iglesia dßa yol yic Galacia.
3 Aocabß co Mam Dios yedß Cajal
Jesucristo syacß svachßcßolal yedß
sjuncßolal dßayex taß. 4 A Jesucristo,
yacßnac cham sbßa yic tzul yicßcanel
co mul. Icha chiß ix yutej oå scolanel
dßa yol scßabß chucal dßa yolyibßaå-
qßuinal tic, yujto icha chiß sgana Dios,
aton co Mam yaji. 5 Yuj chiß, calec
vachß lolonel dßa Dios dßa masanil
tiempo. Amén.

Malaj junocxo abßix yic colnabßil

6 Tzin och qßuelan eyuuj, yujto
elaåchamel van eyactancan Dios,
aton ix oå avtan yuj svachßcßolal
Cristo. Yujto a ticnaic, van
eyacßanoch e pensar dßa junxo abßix
yic colnabßil chßoc tzßalji dßayex.
7 Palta malaj junocxo abßix yic col-
nabßil chiß. Ay ebß sgana sqßuexan
svayaåil yabßixal Cristo yic svachß
somchajel e pensar. 8 Palta ecßnac
oåxo calel vachß abßix yic colnabßil
chiß dßayex. Axo ticnaic, tato ay junoc
mach tzßecß yalel junocxo chßoc cßay-
bßubßal, vachßchom a in tic, ma junoc
ángel scot dßa satchaaå tzul alanoc,
cotocabß yoval scßool Dios dßa yibßaå.
9 Icha vutejnac valancan dßayex
junel, icha chiß svutej valanxibßat
dßayex ticnaic. Tato ay junoc mach
tzecß alanel junocxo cßaybßubßal maå
lajanoc yedß jun e chanacxo, cotocabß

yoval scßool Dios dßa yibßaå. 10 Ayic
svalanbßat juntzaå tic dßayex, ¿tom in
gana ste tzalaj junoc anima vedß e
naani? Maay, aåej Dios in gana
stzalaj vedßoc. Maå jabßoc tzin naß to
stzalaj ebß vedßoc. Qßuinaloc a ebß
anima in gana stzalaj vedßoc, maå in
schecabßoc am Cristo syal chiß.

A tas aj yochnac viåaj Pablo

schecabßoc Cristo

11 Ex vucßtac ex vanabß, tzin nibßej
tzeyojtaquejel junxo sval tic. A jun
vachß abßix yic colnabßil sval tic, maå
yicoc anima. 12 Maåoc dßa junoc
anima in chanac, ma in cßaybßejnac,
yujto aåej val Jesucristo acßjinac
vojtaquejeli.

13 Eyabßnacxo chajtil vutejnac in
bßa dßa yalaåtaxo, ayic vacßannac och
in bßa dßa scßaybßubßal ebß vetisraelal.
Nivan val yaelal vacßnac och dßa
yibßaå ebß yicxo Dios. Vacßnac val vip
in satanel ebß. 14 A dßa scßaybßubßal
ebß vetchoåabß chiß, a inåej te jelan in
dßa yichaå ebß lajan in qßuinal yedßoc,
yujto vacßnac val och in pensar dßa
scßaybßubßal ebß co mam quicham.
15 Palta ayic manto in alji, a Dios
sicßjinac inxo eli. Yuj svachßcßolal yav-
tejnac in och yicoc. Axo yic ix cßoch
stiempoal icha tas nabßil yuuj, 16 ix
yacßan vojtaquejel Yuninal, yic vachß
tzecß valel yabßixal colnabßil dßa e cal
a ex maå ex israeloc tic. Slajvi chiß,
malaj junoc mach bßaj in cßanbßej tas
vachß tzin cßulej. 17 Maå in xidßnacoc-
paxecß dßa Jerusalén in cßumej ebß
bßabßlaj ochnac schecabßoc Cristo dßa
vichaå. Palta elaåchamel bßat in can
dßa yol yic Arabia. Slajvi chiß, in
cßochxi dßa choåabß Damasco. 18 Ato
dßa yoxil abßil bßat in dßa Jerusalén,
yic bßat vil viåaj Pedro, 15 cßual ecß in

yedß viå. 19 Maåxa junocxo ebß
schecabß Cristo in cßumej taß, aåej
viåaj Jacobo, viå yucßtac sbßa yedß
Cajal Jesús in cßumej. 20 Dßa yichaå
Dios svalbßat jun tic dßayex, te yel tas
sval tic.

21 Slajvi vecß dßa Jerusalén chiß, in
bßat dßa yol yic Siria yedß dßa yol yic
Cilicia. 22 Axo ebß yicxo Cristo ay dßa
yol yic Judea, manto in yojtacoclaj
ebß. 23 Toåejanto tzßalji yabß ebß: A
jun viå acßjinac och co yaelal dßa
yalaåtaxo, aton viå snibßejnac satanel
jun cßaybßubßal chabßilxo cuuj, a tic-
naic, a viå tzecß alanxiel yabßixal,
xchi ebß vuuj. 24 Yuj chiß, yal vachß
lolonel ebß dßa Dios smasanil vuuj.,12

Tzalajnac ebß schecabß Cristo

yedß viåaj Pablo

2 1 14 abßilxo chiß, ichato chiß in
bßatxi dßa Jerusalén chiß, yedß

viåaj Bernabé, ajun pax viåaj Tito
bßat quedßoc. 2 Bßat in taß, yujto
schßox Dios dßayin to yovalil tzin
bßati. Ayic in cßoch taß, a ebß scuch-
bßan ebß creyente, smolbßej sbßa ebß
vedßoc. Ataß val dßa ebß schßocoj chaj-
til yaj jun vachß abßix yic colnabßil
svalel dßa scal ebß maå israeloc chiß.
Icha chiß vutej in bßa, talaj nabßaåej
vixtej in bßa in munlaji. 3 Axo viåaj
Tito chiß, aton viå ajun vedßoc, vachß-
chom griego viå, palta maå acßbßiloc
pural viå yacßji circuncidar. 4 Yel
toni, ay juntzaå ebß syaloch sbßa
creyenteal, snibßej ebß to acßji circun-
cidar viåaj Tito chiß. Palta a ebß chiß,
elcßaltac och ebß dßa co cal, toåej
smaclej yil ebß chajtil tzßaj quel dßa
yalaå ley Moisés yuj Cristo Jesús.
Yujto snibßej ebß tzoå canxi dßa yalaå
jun ley chiß. 5 Palta maj co cßanabßajej
tas yal ebß chiß, yujto malaj co gana

sqßuexchaj jun vachß abßix te yel bßaj
ix eyacßoch e cßool.

6 Palta a ebß cuchbßum yaj dßa ebß,
maåxa junocxo checnabßil yacß ebß
dßayin. Maj in naßa tato nivan yopisio
ebß, yujto a dßa sat Dios, lajan oååej
co masanil. 7 Malaj tas yal ebß dßayin,
yujto nachajel yuj ebß to a Dios acß-
jinac vopisio valanel vachß abßix yic
colnabßil dßa scal ebß maå israeloc,
icha ajnac yacßji yopisio viåaj Pedro
yalanel vachß abßix yic colnabßil chiß
dßa scal ebß israel. 8 A Dios ix yam-
cßabßan viåaj Pedro chiß dßa scal ebß
israel, aåejtonaß, Aß ix in yamcßabßan
dßa scal ebß maå israeloc.

9 Axo viåaj Jacobo, viåaj Pedro
yedß viåaj Juan, yel ton val nivan yel-
cßoch ebß viå dßa sat ebß creyente dßa
Jerusalén chiß, ix nachajel yuj ebß viå
to a Dios acßjinac jun vopisio tic yuj
svachßcßolal, yuj chiß co yamlaj co
cßabß yedß ebß viå yedß viåaj Bernabé.
Icha chiß yutej ebß viå schßoxani to
sgana ebß viå tzoå bßat dßa scal ebß
maå israeloc, yacbßan van smunlaj
pax ebß viå dßa scal ebß quetisraelal.
10 Aåej jun yal ebß viå dßayoå to sco
nacot ebß mebßaß. Palta a jun chiß,
toxon in gana tzin cßulej.

Tumajnac viåaj Pedro

yuj viåaj Pablo dßa Antioquía

11 Palta ayic yulecß viåaj Pedro dßa
Antioquía, in tumej viå dßa yichaå ebß
smasanil, yujto maå vachßoc yutej
sbßa viå. 12 Yujto ayic scßochnaj viå,
sva viå yedß ebß creyente maå isra-
eloc. Palta axo yic scßoch juntzaå ebß
schecabß viåaj Jacob dßa Antioquía
chiß, yicßanel sbßa viå, majxo valaj viå
yedß ebß maå israeloc chiß, yujto xiv
viå dßa juntzaå ebß aytooch spensar
dßa ley Moisés. 13 Axo juntzaåxo ebß

israel creyentexo, sbßeybßalej sbßey-
bßal viåaj Pedro chiß ebß. Chabß sat
yutej sbßa ebß yedß viå. Yedß pax viåaj
Bernabé, chabßsat yutej pax sbßa viå
yedß ebß. 14 Palta vilaß to maå vachßoc
yutej sbßa ebß icha syal jun vachß abßix
te yel, yuj chiß val dßa viåaj Pedro chiß
dßa yichaå ebß creyente smasanil: A
ach tic, israel ach, palta ina lajan a
bßeybßal yedß ebß maå israeloc chiß.
Maå lajanoc tzutej a bßeybßal icha
sbßeybßal ebß quetisraelal. Yuj chiß,
¿tas yuj tzacß pural ebß maå israeloc
chiß, yic lajan syutej sbßeybßal ebß yedß
ebß quetisraelal tic? xin chi dßa viå.

15 A oå tic, yiåtilal oå israel. Yuj
chiß, ichato maå oå ajmuloc icha ebß
maå israeloc. 16 Palta cojtac to malaj
junoc mach tzßoch vachßil dßa yichaå
Dios yujåej to scßanabßajej ley Moisés.
Palta aåej ebß tzßacßanoch Jesucristo
dßa scßool vachß dßa yichaå Dios chiß.
Aåejtonaß oå pax tic, scacß paxoch
Jesucristo chiß dßa co cßool eyedßoc,
yic vachß oå dßa yichaå. Yujåej
cacßanoch Cristo chiß dßa co cßool,
vachß oå dßa yichaå Dios, maå yujoc
co cßanabßajan ley Moisés chiß. Yujto
malaj junoc mach vachß dßa yichaå
Dios yujåej scßanabßajan tas syal jun
ley chiß.

17 Co gana to yuj Cristo syal Dios
to vachß oå dßa yichaå. Yuj chiß,
scheclajeli to a oå co masanil israel
oå tic ay pax co mul. Palta ¿tom a
Cristo tzoå acßanoch chucal chiß?
Maay. 18 Toxo ix valaß to maåxalaj
yopisio jun ley chiß. Qßuinaloc svalaß
to tzato ochxi yopisio, scheclajelta
to a in van yoch in mul. 19 A tic-
naic, ichato chamnac oå dßa ley
Moisés chiß. Yuj jun ley chiß, ichato
chamnac oå, yic vachß pitzan oåxo
dßa yichaå Dios. 20 A ticnaic, a dßa

yichaå Dios, dßuåbßabßil oå qßue dßa
teß culus yedß Cristo. Yuj chiß maåxo
oå pitzanoc ticnaic. Aton Cristo
pitzan yajoch dßayoå. A tas sco
cßulej ticnaic, sco cßulej yuj cacßan
och Cristo Yuninal Dios dßa co cßool.
Schßoxnac val to xajan oå yuuj,
yujto yacßnaccham sbßa cuuj. 21 Maå
vanoc valan dßayex to nabßaåej
schßoxnac svachßcßolal Dios dßayoå.
Qßuinaloc tato yujto sco cßanabßajej
ley Moisés syalan Dios to vachß oå
dßa yichaå, nabßaåej am ix cham
Cristo chiß cuuj.,23

Max yal cacßanoch ley yipoc co cßool

3 1 A ex aj Galacia ex tic, te quis-
tal tzeyutej e bßa. Ichato ix acßji

e cßool icha tzßutaj junoc anima yuj
ebß ajchum, yic maxtzac e cßanabßajej
jun cßaybßubßal te yel. Ayic quecßnac
taß, calnac val dßayex chajtil ajnac
scham Jesucristo dßa teß culus. Icha
val to eyilnac schami. 2 In gana to tze
tacßvej jun ol in cßanbßej tic dßayex,
¿yuj am to ix e cßanabßajej ley Moisés,
yuj chiß ix e cha Yespíritu Dios, ma
yujto ix eyacßoch jun abßix eyabßnac
dßa e cßool? 3 ¿Tas yuj te quistal
tzeyutej e bßa? Yujto a dßa sbßabßelal,
aåej Yespíritu Dios eyacßnac och
yipoc e cßool. Axo ticnaic, e gana
tzeyacß tzßacvoc e colnabßil yuj jun-
tzaå tas munil tze cßulej. 4 Maå jan-
tacoc ix eyabß syail yujåej Cristo,
palta ichato nabßaåej. Octom val maå
nabßaåejoc ix eyabß syail. 5 A Dios
yacßnac Yespíritu dßayex, schßoxannac
juntzaå tas satubßtac dßa e cal, maå
yujoc e cßanabßajan ley Moisés yacß-
nac Yespíritu chiß dßayex, palta yujto
eyacßnacoch jun vachß abßix albßilcan
dßayex dßa e cßool, aton jun albßilcan
dßayex, yuj chiß acßbßil dßayex.

6 A viåaj Abraham, yacßnac val
och Dios viå dßa scßool, yuj chiß och-
nac viå vachßil dßa yichaå Dios chiß.
7 Yuj chiß, nachajocabßel eyuuj to a
ebß tzßacßanoch Dios dßa scßool, aton
ebß chiß dßa val yel yiåtilalcan viåaj
Abraham chiß. 8 Ayocto yalannaccan
Dios dßa Slolonel Tzßibßabßilcani to
ayex maå ex israeloc ol yal Dios to
vachß ex dßa yichaå, yujto ix eyacßoch
dßa e cßool. Atax dßa pecaß albßilcan
vachß abßix dßa viåaj Abraham chiß.
Aton jun tzßalan icha tic: Uuj ol vacß
in vachßcßolal dßa junjun nación,
xchicani. 9 Yuj chiß, tato scacßoch
Dios chiß dßa co cßool, lajan svachß-
cßolal sco cha icha ajnac schaan viåaj
Abraham chiß, yujto yacßnac och Dios
chiß viå dßa scßool.

10 A ebß tzßacßanoch ley Moisés
yipoc scßool, aycot yoval scßool Dios
dßa yibßaå ebß. Yujto icha tic syal dßa
Slolonel Dios chiß: Ayåej och yoval
scßool Dios dßa yibßaå jantacåej ebß
max cßanabßajanåej masanil tas
tzßibßabßilcan dßa ley tic, xchi.
11 Palta chequel to malaj junoc mach
vachß dßa yichaå Dios yujåej
scßanabßajej jun ley chiß. Yujto syal
pax icha tic dßa Slolonel chiß: A ebß
tzßacßanoch Dios dßa scßool, vachß ebß
dßa yichaå. Yuj chiß ay sqßuinal ebß
dßa junelåej, xchi. 12 A jun ley chiß,
malaj syalaß tato yovalil scacß val och
Dios dßa co cßool. Palta icha tic syalaß:
A ebß scßanabßajanåej juntzaå chec-
nabßil tic, ol scha sqßuinal ebß yuuj,
xchi.

13 Ay ton cot yoval scßool Dios dßa
quibßaå yuj jun ley chiß, palta a Cristo
ix oå colanel dßa yol scßabß yoval
scßool chiß, yujto schanac och yoval
scßool Dios chiß dßa yibßaå co
qßuexuloc. Yujto syal dßa Slolonel

Dios chiß: A junoc mach sdßuåbßajqßue
dßa te teß, ay val cot yoval scßool Dios
dßa yibßaå, xchi. 14 Icha chiß ix aj
Cristo Jesús chiß, yic vachß a svachß-
cßolal Dios yacßnac dßa viåaj Abraham
dßa pecaß chiß yedß dßayoå yiåtilal oå
tic, aß tzßacßjipax dßayex a ex maå ex
israeloc. Aåejtonaß, yujto ix cacßoch
Cristo dßa co cßool, chabßil Yespíritu
Dios cuuj co masanil, icha yutejnac-
can yalani.

A ley Moisés yedß jun stiß Dios

yalnaccani

15 Ex vucßtac ex vanabß, tzin nibßej
svalbßat dßayex yuj co bßeybßal a oå
anima oå tic. A sco bßoan co trato
yedß junoc anima, sbßocan yumal,
scacßancanem smam co cßabß. A jun
chiß schßoxani to yovalil ol elcßochoc.
Tato icha chiß, malaj junoc mach syal
sjuani, malaj pax junoc mach syal
yacßanoch xicul. 16 A Dios, yacßnac-
can stiß dßa viåaj Abraham yedß dßa
yiåtilal chiß. Max yal-laj dßa Slolonel
Dios chiß: A juntzaå ebß iåtilal, maå
xchioc. Yujto maå tzijtumoc ebß yiå-
tilal bßaj yalnac. Palta yalnac icha tic:
A iåtilal, xchi. Yujto junåej val jun
yiåtilal viåaj Abraham chiß bßaj yal-
nac, aton Cristo. 17 Aton jun tic tzin
nibßej svalbßat dßayex to a Dios yacß-
nac strato yedß viåaj Abraham chiß,
schßoxannac to yovalil ol elcßochoc.
Ayxo 430 abßil yacßannaccan strato
chiß, ichato chiß ix acßji ley Moisés.
Palta maj juvoclaj jun trato chiß yuj
jun ley chiß. A jun tas albßilcan yuj
Dios ayic yacßannaccan stiß chiß, maj
ecßlaj yuj jun ley chiß. 18 Qßuinaloc
yujåej scßanabßajan jun ley chiß ebß
tzßelcßoch jun tas ijanoch yacßan Dios
chiß dßa ebß, tato icha chiß, maå yujoc
am yacßancan stiß Dios chiß ix

yalancan dßa ebß. Palta a stiß Dios
yacßnaccan dßa viåaj Abraham chiß to
toåej ol siej jun chiß dßa ebß.

19 Palta ¿tas yopisio jun ley chiß
tze naßa? A jun ley chiß acßbßil yic
vachß scheclajel smul junjun anima.
Ayåej ton yopisio jun ley chiß,
masanto ix javi jun yiåtilal viåaj
Abraham chiß, aton dßa jun chiß yacß-
naccan stiß Dios chiß. A ebß ángel
alannaccan jun ley chiß, axo viåaj
Moisés acßannac cßaxpaj dßa ebß
anima. 20 Palta a ticnaic, maåxo
yovaliloc ay junoc mach tzßoch sbßo-
umaloc yaj ebß anima yedß Dios, yujto
junåej mach yacßnaccan stiß, aton
Dios, junåej toni.

A yopisio ley

21 Palta a ley Moisés chiß, maå yaj-
cßoloc sbßa yedß juntzaå tas yalnaccan
Dios, ayic yacßannaccan stiß dßayoå.
Qßuinaloc ay junoc ley syal yacßan co
qßuinal tato sco cßanabßajej, tzam yal
Dios chiß to malaj co mul dßa yichaå.
22 Palta syal dßa Slolonel Dios chiß to
a masanil anima, ayecß dßa yol scßabß
chucal. Icha chiß syalcani yic vachß a
ebß tzßacßanoch Jesucristo dßa scßool,
syal schaan jun qßuinal ebß altabßilcan
yuj Dios.

23 Ayic manto ja jun mach
scacßoch dßa co cßool, ay oåto ecß dßa
yalaå jun ley chiß. Ichato yambßil oå
yuj jun ley chiß masanto ix checlaj
jun mach scacßoch dßa co cßool chiß.
24 Yujto a jun ley chiß, ay yopisio
oå scuchbßani masanto ix ja Cristo.
Axo ticnaic, vachß oå dßa yichaå
Dios, yujto scacßoch Cristo dßa co
cßool. 25 A ticnaic, maåxo oå ayoc
och dßa yol scßabß jun cuchbßannac
oå chiß, yujto ayxo och Cristo dßa co
cßool.

GÁLATAS 3 1756

Biblia en Chuj de San Mateo Ixtatán, 1ra ed. © 2007, Sociedad Bíblica de Guatemala



26 Yujåej to tzeyacßoch Cristo
Jesús dßa e cßool quedßoc, yuj chiß
yuninal exxo Dios, junxoåej eyaj yedß
Cristo e masanil quedßoc. 27 A jantac
oå tzoå acßji bautizar dßa yic Cristo,
junxoåej tzoå aj yedßoc, axoåej sbßey-
bßal Cristo chiß sco chaoch dßa quibßaå
co bßeybßalani. 28 Maåxa yelcßochi
tato israel oå, mato maay. Vachßchom
checabß caji, ma munil quic co bßa,
vachßchom vinac, ma ix, maåxa yel-
cßochi, yujto junxoåej caj co masanil
yedß Cristo Jesús. Icha val to junxoåej
animail caj co masanil. 29 Yujto yic
exxo Cristo, yuj chiß yiåtilal exxo
viåaj Abraham chiß quedßoc. Axo tas
yalnaccan Dios to ol yacß dßayoå ol e
cha quedßoc.,34

4 1 In gana svalbßat junxo tic
dßayex: Qßuinaloc ay junoc

uninabßil tzßicancan masanil tastac ay
dßa smam. Vachßchom syiquejcan
smasanil, palta ayic yuneto, lajan
tzßajcan icha junoc majan. 2 Ayto
mach tzßacßan mandar, syilan tastac
ay dßay, masanto sja scßual ayic
syalan smam to ay yalan yic dßa
smasanil. 3 Aåejtonaß ichoåtaß. A dßa
yalaåtaxo, ichato unin oå, yujto oå
acßji mandar yuj bßeybßal yic yol-
yibßaåqßuinal tic. 4 Palta ayic ix cßoch
stiempoal, a Dios ix acßancot Yuninal,
ix alji dßa jun ix ix icha tzßaj calji co
masanil. Ix acßji mandar yuj ley
Moisés. 5 Icha chiß ix aj yuleqßui, yic
tzoå scolcanel dßa yalaå jun ley chiß,
yic tzoå yicßoch Dios yuninaloc.

6 A Dios ix acßancot Yespíritu
Yuninal chiß dßayoå, yic scojtaquejeli
to yuninal oåxo. Yuj Yespíritu ayoch
dßayoå chiß, scal dßa Dios icha tic:
Mamin, xco chi. 7 Yuj chiß maåxo
ichoc junoc checabß caji, yujto
yuninal oåxo Dios yuj Cristo. Yuj chiß

quicxo masanil tastac ol yacß Dios
dßayoå.

Cusnac viåaj Pablo yuj ebß creyente

8 A dßa yalaåtaxo, manto eyojtacoc
Dios. Eyacßnac servil juntzaå comon
dios, palta maå diosoc. 9 Axo ticnaic,
eyojtacxo Dios, más vachß scal icha
tic to ojtacabßil exxo yuj Dios chiß.
Yuj chiß, ¿tas yuj tzex meltzajxi dßa
juntzaå bßeybßal malaj yelcßoch chiß?
¿Tas yuj e gana eyacßanxioch e bßa
dßa yalaå jun ley chiß, tzeyacßanxi ser-
vil? 10 Ina tzato e cßanabßajej juntzaå
qßuiå yic junjun sábado, juntzaå qßuiå
ayic tzßalji qßuen uj yedß juntzaå qßuiå
yic smolchaj sat avbßen yedß jun-
tzaåxo qßuiå tzßoch dßa yuctaquil
abßil. 11 Yujto icha chiß tzeyutej e bßa,
svacß pensar, talaj nabßaåej in mun-
lajel dßa e cal taß.

12 Ex vucßtac ex vanabß, tzin tevi
dßayex to tzeyiqßuel e bßa dßa yalaå
jun ley chiß icha ajnac vicßanelta in
bßa a in tic. Yujto a in tic, ecßnac in
dßa yalaå jun ley chiß icha tzeyutej e
bßa chiß ticnaic.

Ayic vecßnac dßayex taß, vachßåej
eyutejnac e bßa dßayin. 13 Eyojtac to
ayic vecßnac dßayex dßa sbßabßelal,
yuj jun yabßil ochnac dßayin yuj chiß
cannac in valel jun vachß abßix yic
colnabßil dßayex. 14 Vachßchom
eyabßnac syail vedßoc yuj jun in
yabßil chiß, palta maj in e
patiquejel-laj, maj in e chaqueli.
Icha scutej co chaan junoc yángel
Dios, icha chiß eyutejnac in e cha-
ani, ichato a Jesucristo e chanac.
15 Ayic vecßnac dßayex chiß, val yel
te tzalajnac ex. Qßuinaloc tato yal-
nac, eyicßnac am elta yol e sat
eyacßannac dßayin. Palta, ¿bßaj ix
cßoch jun e tzalajcßolal chiß ticnaic?

16 ¿Tom scajcßolej co bßa eyedßoc
yujåej to svalbßat jun cßaybßubßal te
yel tic dßayex?

17 Ay ebß nivanoc tzex xajanani,
palta maå yujoc e vachßiloc. A spen-
sar ebß to toåej tzex smontejel ebß yic
tzeyacßanoch e pensar dßa ebß.
18 Vachß toni tato ay mach bßaj
scacßoch co pensar, palta tato dßa co
vachßiloc. Octom icha chiß tzeyutej e
pensar dßa masanil tiempo dßayin,
maåocåej ayic ay in ecß eyedß taß.
19 A exxo, icha val to vuneß ex, svabß
val syail eyuuj, icha junoc ix ix
tzßabßan syail yalji yuneß. Ichaåej chiß
svabß syail eyuuj, masanto ol lajan-
bßoc e pensar yedß Cristo. 20 Octom
ayinecß eyedß taß ticnaic, yic maå
ichoc tic svutej valan dßayex, palta
maxtzac nachaj vuuj tas vachß valan
dßayex.

A ix Agar yedß ix Sara

21 A exxo, e gana to a ley Moisés
tzex acßan mandar. Palta ¿tom max e
nacoti tas syal jun ley chiß? 22 Yujto
syal yuj viåaj Abraham to ay chavaå
yuninal viå. Ay jun aljinac dßa ix
Agar, ix schecabß ebß. Ay pax junxo
aljinac dßa ix yetbßeyum viåaj
Abraham chiß, aton viåaj Isaac. A ix
yetbßeyum viåaj Abraham chiß, munil
yic sbßa ix, malaj junocxo bßaj och-
nac ix checabßoc. 23 A jun yuneß ix
schecabß ebß chiß, toåej ix alji icha
tzßaj yalji junjun anima. Axo junxo
aljinac dßa ix munil yic sbßa yedß viå
yetbßeyum chiß, yuj spoder Dios
aljinac, yujto yacßnaccan stiß Dios
yuuj. 24 A yabßixal ebß ix tic, chßox-
nabßil yaji. A chavaå ebß ix ix tic, a
chabß strato Dios schßoxel ebß ix. A ix
Agar chiß, schßoxcot jun strato
sbßonac dßa jun tzalan Sinaí. A ebß

yic jun trato chiß, ichato yuneß ix yaj
ebß. Checabß yaj ebß icha aj yecßnac
ix. 25 A ix Agar chiß, a jun tzalan
Sinaí ay dßa yol yic Arabia schßoxcot
ix. A choåabß Jerusalén ayecß tic-
naic, yicto tzalan Sinaí chiß, yujto a
ebß yic jun choåabß chiß, ayoch ebß
dßa yalaå smandar jun ley chiß.
26 Axo junxo Jerusalén ay dßa sat-
chaaå, aton ay oå yicoß. Yuj chiß,
quic co bßa, maxtzac oå acßji man-
dar yuj jun ley chiß. 27 A dßa
Slolonel Dios Tzßibßabßilcani, ataß
syalcan icha tic:

Vachßchom toxonton malaj uneß,
palta tzach tzalaji. Maå ojtacoc
chajtil syail yalji unin, palta
elocabß av yuj tzalajcßolal. Yujto
a jun ix scan schßocoj, ecßalto
sbßisul yuneß ix ol aljoc dßa
yichaå ix ay viå yetbßeyum,
xchicani.

28 Ex vucßtac ex vanabß, lajan oå
icha viåaj Isaac chiß. Yujåej to yacß-
naccan stiß Dios, yuj chiß tzoå och
yuninaloc. 29 Palta a dßa pecaß chiß, a
viå toåej aljinac icha tzßaj yalji jun-
jun anima, yacßnac och yaelal viå dßa
yibßaå jun aljinac yuj spoder Yes-
píritu Dios chiß. Icha yutejnac sbßa viå
chiß, icha chiß tzoå utaj yuj ebß anima
tzßacßji mandar yuj ley chiß ticnaic.
30 Palta a Slolonel Dios chiß, aß
tzßalani: A ix checabß yaj tic, pechel ix
yedß yuneß tic, xchi ix Sara dßa viåaj
Abraham chiß. Yujto a jun yuneß ix
chiß, malaj yalan yic schaan jabßoc tas
yedß jun yuneß ix yic sbßa schßocoj
yedß viå yetbßeyum chiß, xchicani.
31 Yuj chiß ex vucßtac ex vanabß, maå
oå lajanoc icha jun yuneß ix checabß
yaj chiß. Palta lajan oå icha jun yuneß
ix munil yic sbßa yedß viå yetbßeyum
chiß.

Munil quicxo co bßa yedß Cristo

5 1 A Cristo oå colanelta dßa yalaå
jun ley Moisés chiß, yic vachß

quicxoåej co bßa yedßoc. Yuj chiß
tecßan tzeyutej e bßa, maåxo eyacßoch
e bßa dßa yalaå smandar jun ley chiß,
yujto lajan yedß junoc icatz te al.

2 Abßec tas sval a in Pablo in tic:
Tato tze chaoch jun yechel yic cir-
cuncisión dßa e nivanil, junelåej
malaj jabßoc tas ol e cha dßa Cristo.
3 Svalanbßat junxo tic dßayex: A mach
tzßacßanoch jun circuncisión chiß
yipoc scßool, yovalil scßanabßajej
masanil tas syal dßa ley Moisés chiß.
4 A ex mach ex tze naßa to vachß ex
dßa yichaå Dios yujto tze cßanabßajej
jun ley chiß, a dßa Cristo, malaj eyalan
eyicoß. Maåxalaj svachßcßolal Dios ol e
chaßa. 5 A oåxo, yuj Yespíritu Dios
scacßoch yipoc co cßool to a Dios ol
alanoc to vachß oå dßa yichaå. Aton
jun tic van co taåvani, yujto scacßoch
Cristo dßa co cßool. 6 Tato junxoåej
tzoå aj yedß Cristo Jesús, maåxalaj
yelcßochi tato acßbßil oå circuncidar,
mato maay. Aåej jun tic ay yelcßochi,
tato scacßoch Cristo dßa co cßool, sco
xajanej co bßa junjun oå.

7 A dßa yalaåtaxo, vachß ix eyutej e
bßeybßal. ¿Mach ix acßan e cßool yic
maxtzac e cßanabßajej jun cßaybßubßal
te yel? 8 A Dios ix ex avtanoch yicoc,
maåoclaj Dios chiß ix acßan e cßool.
9 Tze na nabßi to yujåej jabßoc yich
pan, spajbßibßat ixim harina smasanil.
10 Svacßoch Cajalil yipoc in cßool to
maå ol e vachß aqßuejoch e pensar dßa
junocxo chßoc cßaybßubßal. Yalåej
mach ebß tzßacßan e cßool chiß, a Dios
ol acßanoch syaelal ebß.

11 Ex vucßtac ex vanabß, qßuinaloc
aåejaß valani to yovalil tzßacßji

circuncidar junjun anima, max am in
yacßoch ebß vetisraelal dßa syaelal.
Qßuinaloc icha chiß svutej valani, max
am chichon scßool ebß dßa yabßixal
schamel Cristo dßa teß culus. 12 Axo
ebß tzecß acßan e cßool chiß yic tzex
acßji circuncidar, tzoc val poljiel yic
ebß chiß smasanil.

13 Ex vucßtac ex vanabß, avtabßil ex
yuj Dios, yic vachß maxtzac ex can
dßa yalaå smandar ley chiß. Palta maå
yujoc chiß syal eyacßlabßan e chuc
pensaril. Más vachß tzeyacßlaj servil e
bßa, yujto tze xajanej e bßa. 14 Syicß
sbßa ley Moisés masanil yuj jun chec-
nabßil tic: Ichaocabß eyaßilan e bßa,
ichaocabß chiß e xajanan ebß ay dßa
spatic schiquin e pat, xchi. 15 Palta
tato aåejaß schichon e cßool dßayex
junjun ex, ay smay ol eyacß lajvoquel
e bßa junjun ex.

A Yespíritu Dios yedß co chuc pensaril

16 Svalanbßat junxo tic dßayex:
Bßeybßalejec icha schßox Yespíritu
Dios. Tato icha chiß, maå ol e bßey-
bßalej tas sgana e chuc pensaril.
17 Yujto a jun co chuc pensaril tic,
yajcßol sbßa yedß Yespíritu Dios. Axo
Yespíritu chiß, yajcßol sbßa yedß co
chuc pensaril. Yuj chiß ijan val max
yal vachß tzeyutej e bßeybßal icha e
gana. 18 Palta tato van co cßanabßajan
icha schßox Yespíritu Dios chiß, a ley
maåxalaj yalan yic dßayoå.

19 A ebß scßanabßajan schuc pen-
saril chiß, chequel yaj tas scßulej ebß.
Tzßem ebß dßa ajmulal, scßulan juntzaå
tas qßuixvubßtac ebß yedß snivanil.
20 Syalan sbßa ebß dßa juntzaå comon
dios. Sbßalan yetanimail ebß. Jelan ebß
dßa juntzaåxo tastac snaßa. Ajcßoltac
syutej sbßa ebß, acßum oval ebß.
Schichon scßol ebß dßa tas ay dßa

junocxo anima. Cßun scot yoval ebß.
Sgana ebß aåej ebß ay yelcßochi. Sgana
ebß spojel sbßa dßa macquiltaquil.
21 Syiloch scßool ebß dßa tas ay dßa
junocxo anima. Smacßvi cham anima
ebß. Ucßumaå ebß. Bßucßtzin anima ebß.
Ay juntzaåxo tas lajan icha sval tic
scßulej ebß. Svalbßat dßayex ticnaic,
icha val vutejnac valan dßayex dßa
yalaåtaxo to a ebß scßulan juntzaå
sval tic, val yel malaj yalan yic ebß
yoch dßa yol scßabß Dios.

22 Palta axo Yespíritu Dios tzßacßan
co xajanej co bßa, syacßanpax co
tzalajcßolal, co juncßolal. Syacßan cacß
techaj tas sja dßa quibßaå. Yuj Yes-
píritu chiß, vachß scutej co bßa dßa ebß
quetanimail, vachß scutej co pensar
dßa ebß, scacßan elcßoch tas scalaß.
23 Nanam scutej co bßa. Yuj Yespíritu
Dios chiß, sco cachoch vaan co bßa. A
juntzaå vachß bßeybßal tic, malaj
junoc ley scachani. 24 A oå yic oåxo
Cristo tic, maåxalaj yelcßoch co chuc
pensaril yedß juntzaå schucal snibßej.
Ichato acßbßilxooch cuuj dßa teß culus.
25 Yuj Yespíritu Dios chiß ay co
qßuinal. Yuj chiß, yovalil sco
cßanabßajej icha sgana Yespíritu chiß.

26 Max yal-laj quicßanchaaå co bßa,
max yal co tzuntzan co bßa junjun oå.
Max yal-laj schichonoch co cßool
dßayoå junjun oå.,56

Co col-lajec co bßa

6 1 Ex vucßtac ex vanabß, tato ay
junoc mach scßulan chucal

tzeyilaß, a exxo tze cßanabßajej Yes-
píritu Dios tic, colvajaåec dßay,
aqßuec snaß dßa acßancßolal, yic ol
bßoxoc spensar. Tzeyilanpax e bßa
junjun ex, talaj ayex pax ol e cßulej
chucal. 2 Tze col-laj e bßa junjun ex,
yic ol laj techaj eyuuj e masanil. Tato

icha chiß, van e cßanabßajan sley
Cristo.

3 Tato ay mach nivan yelcßoch sna-
ani, malaj pax yelcßochi, munil a syix-
tej sbßa snaan jun chiß. 4 Yovalil sco
na val junjun oå tas sco cßulej. Tato
icha chiß, ol ja co tzalajcßolal yuj tas
sco cßulej chiß, maå yovaliloc sco laj-
bßej tas sco scßulej yedß junocxo mach,
tato más vachß quic dßa yichaå.
5 Yujto yovalil munil ol cacß entregar
co cuenta junjun oå dßa Dios, ato
syalaß tas acßbßil co cßulej junjun oå
yuuj.

6 A ebß tzoå cßaybßan dßa slolonel
Dios, yovalil tzoå colvaj cacßan jun-
tzaå tastac vachß dßa ebß.

7 Maå eyacß musansatil e bßa.
Malaj junoc mach syal yacßan musan-
satil Dios. Yujto a icha tas scavej, a ol
co jachßaß. 8 Icha pax chiß, tato a chuc
pensaril sco cßanabßajej, ol co cha
spac, aton chamel. Palta tato a sgana
Yespíritu Dios sco cßanabßajej, ol co
cha spac dßa Yespíritu chiß, aton co
qßuinal dßa junelåej. 9 Yuj chiß vachß-
åej scutej co bßeybßal dßa masanil
tiempo, max yal tzoå tzactzaji. Tato
max cactejcan co cßulan vachßil, ayic
ol ja stiempoal, ol co cha spac.
10 Yacbßan syal co colvaj dßa ebß
quetanimail, yovalil vachß scutej co
pensar dßa ebß. Axo dßa ebß yicxo
Dios, ecßalxo val vachß scutej co col-
vaj dßa ebß.

Maåxa yelcßoch jun circuncisión

11 Ilecnabß val juntzaå nivac letra
a in val lacßan tzin tzßibßejbßati. 12 A
ebß sgana tzex acßan pural eyacßan
circuncidar e bßa, a sgana ebß to vachß
scan ebß dßa yichaå ebß anima. Malaj
sgana ebß tzßacßjioch syaelal icha tzßaj
yacßjioch co yaelal a oå ayåejoch co

pensar dßa schamel Cristo dßa teß
culus. Yuj chiß tzex yacß val pural ebß.
13 Vachßchom acßbßil circuncidar ebß,
palta max scßanabßajejlaj ley Moisés
chiß ebß smasanil. A ebß chiß, sgana ebß
tzex yacß circuncidar, yic vachß syicß-
chaaå sbßa ebß eyuuj, yic syal yalan
ebß to yuj ebß ix acßjioch jun yechel
chiß dßa e nivanil. 14 Palta a inxo tic,
malaj junoc tas bßaj syal vicßanchaaå
in bßa. Aåej schamel Cajal Jesucristo
dßa teß culus bßaj tzin tzalaji. Yuj jun
chiß maåxalaj yalan yic yolyibßaå-
qßuinal tic dßayin. Ichato chamnac-
xoel jun chiß dßa vichaå. A inxo tic,
ichato chamnac inxo el dßay, yujto

maåxalaj valan vic dßay. 15 Taxoåej
acßbßil oå circuncidar mato maay,
malaj yalani. Aåej val jun tic nivan
yelcßochi, tato qßuexmajnacxo co pen-
sar. 16 A jantac ebß scßanabßajan jun-
tzaå checnabßil tic, aton ebß israel dßa
val yel, ebß schoåabß ton val Dios yaji.
Yacßocabß sjuncßolal Dios dßa ebß,
ocßocabß pax scßool dßa ebß.

17 A ticnaic, malajocabß mach tzin
acßanxi cusoc. Yujto a juntzaå jechß
ayoch dßa jun in nivanil tic, a
schßoxaneli to schecabß in Cajal Jesús.

18 Ex vucßtac ex vanabß, yacßocabß
svachßcßolal Cajal Jesucristo dßayex e
masanil taß. Amén.

